
 

Nafarroako Parlamentuko Mahaiak, 2020ko apirilaren 24an eginiko bilkuran, 
Eledunen Batzarrari entzun ondoren, honako erabaki hau hartu zuen, besteak beste: 

2020ko martxoaren 16an eta 27an egindako bilkuretan, Lehendakaritzak proposatuta, 
Nafarroako Parlamentuko Mahaiak, Eledunen Batzarrari entzun ondoren, COVID-19 
koronabirusari aurre egiteko kontingentzia-planaren osagarri diren ohiz kanpoko euste-
neurriak onetsi zituen, eta neurri horiek 2020ko apirilaren 8an aldatu ziren. 

Diputatuen Kongresuak apirilaren 22an egindako bilkuran 2020ko apirilaren 27tik 
maiatzaren 9ra bitarte luzatu zuenez martxoaren 14ko 463/2020 Errege Dekretua, zeinaren 
bidez alarma-egoera deklaratzen baita COVID-19ak eragindako osasun-krisia kudeatzeko, 
eta beharrezkoa izanik egoera horri egokitu gakizkion, ERABAKI DA: 

1.- COVID-19ari aurre egiteko kontingentzia-planaren babesean 2020ko apirilaren 
8ko bilkuran hartutako ohiz kanpoko euste-neurrietako lehen hiru neurriak aldatzeko 
erabakia hartzea. Hona: 

“1. Jarduera parlamentarioa murriztea.  

Jarduera parlamentarioa murriztu egiten da 2020ko apirilaren 27tik maiatzaren 9ra 
bitartean, biak barne, eta murriztapen hori luzatzen ahalko da, baldin eta aurrez Mahaiak eta 
Eledunen Batzarrak erabaki hori hartzen badute.  

Hala eta guztiz ere, epe horretan zilegi izanen da Mahaiak eta Eledunen Batzarrak 
beharrezkotzat jotzen diren bilkurak egin ditzaten; bilera horiek bideokonferentziaz eginen 
dira. Halaber, bilkura presentzial bat eginen da astelehenetan (apirilaren 27an eta 
maiatzaren 4an), asteko jarduera parlamentarioa nahiz tramitatzeko moduko gaiak izapidetu 
eta antolatzeko. Bilkura horiek osoko bilkuren aretoan eginen dira.  

Bilkura horiek bukatutakoan, prentsaurreko presentziala ematen ahalko dute 
eledunek Osoko Bilkuren aretoan bertan, hedabideek igorritako galderei erantzuteko. 

Gainera, apirilaren 28an eta 29an Osasun Batzordea eta Eskubide Sozialetako 
Batzordea bilduko dira, kasuko kontseilariek agerraldia egin dezaten. Batzorde horien 
bilkurak Osoko Bilkuren aretoan eginen dira. Parte-hartzea murriztu eginen da, honako 
hauek bakarrik hartuko baitute parte: batzordeburua, talde edo elkarte bakoitzeko ordezkari 
bat eta agerraldia egin behar duen kontseilaria, segurtasun-berme guztiak betez.  

Eta Osoko Bilkura eginen da apirilaren 30ean eta maiatzaren 7an. Osoko Bilkura, 
koronabirusari buruzkoa, kontrolekoa eta mistoa (legegintzakoa eta kontrolekoa) izaten 
ahalko da, non honako ekimen hauek izapidetuko baitira:  

- Gobernuaren baliozkotu beharreko ekimena(k). 

- COVIDari buruzko ahozko galderak, egungo kupoen arabera. 

Hori guztia gorabehera, Lehendakariak, Mahaiak eta Eledunen Batzarrak zilegi 
izanen dute aintzat hartzea beste organo parlamentario batzuen bilkura zehatzetarako 
deialdia egitea, baldin eta beharrezkotzat jotzen badira egungo egoerarengatik; kasu 
horretan, segurtasuna bermatu eginen da bilera horietan, egokitzat jotzen diren bideak 
erabiliz.  

 

Hartara, Mahaiaren eta Eledunen Batzarraren bilkura presentziala edo kontroleko 
Osoko Bilkura egiten ez den astearen hurrengo asteko egun batean bi agerraldi egiten 
ahalko dira, eskaria aldez aurretik eginda. 



 

2. Izapideak eta epeak etetea. 

Parlamentariek ezarri diren bide telematikoak baliatuta erregistratzen ahalko dituzte 
ekimenak. Hala ere, luzatu egiten da Mahaiak eta Eledunen Batzarrak 2020ko martxoaren 
16an adostutako gai parlamentario guztien izapideen etendura, baita haien epeak ere. Etete 
hori amaitu eginen da COVID-19ko krisiak sortutako ezohiko egoera honi amaiera ematen 
zaionean. 

Halere, berrabiatu eginen dira Nafarroako Gobernua kontrolatzeko ekimen hauek 
direla-eta eten ziren epeak: galdera idatziak (PES), ahozko galderak (POR), informazio-
eskariak (PEI) eta Nafarroako Gobernuaren agerraldiak (COM), COVID-19ak eragindako 
pandemia-krisiaren kudeaketari dagokionez.  

Administrazio-epeei dagokienez, etenda geratzen dira, martxoaren 14ko 463/2020 
Errege Dekretuak hirugarren xedapen gehigarrian ezartzen duenaren arabera, (Errege 
Dekretuak alarma-egoera deklaratzen du, COVID-19ak eragindako osasun-krisiaren egoera 
kudeatzeko). 

3. Eraikinerako sarbidea mugatzea.  

Arau orokor gisa, Nafarroako Parlamentuaren erakinak itxita jarraituko du, bai eta 
bertako zerbitzu guztiek ere; izan ere, itxialdia 2020ko martxoaren 16ko 15:00etan hasi zen, 
eta 2020ko maiatzaren 9ra arte (azken hori barne) iraunen du. Itxialdia luzatzen ahalko da, 
baldin eta aurrez Mahaiak eta Eledunen Batzarrak erabaki hori hartzen badute.  

Halere, Lehendakariak eta Mahai nahiz Eledunen Batzarreko kideek baimenduta 
izanen dute eraikinean sartzea, beharrezkoak izanik nahitaez presentzialki egin beharrekoak 
diren eginkizunak betetzeko, horretarako ezinbestekoa den denbora-tartean.  

Kasuko organoko kideei ere utziko zaie eraikinean sartzen, deitu diren bilkuretan 
parte hartzeko.  

Eta beharrezkoak jotzen diren pertsonen presentzia fisikoa ere baimenduko da, 
ezinbestekoak diren eta nahitaez presentzialki egin beharrekoak diren zereginak egin 
ditzaten. Orobat baimenduta dago garbiketa-langileak eta mantentze-lanak egiten dituzten 
enpresetakoak sar daitezen, horien zereginak egitea ezinbestekoa bada instalazioen 
funtzionamendu egokirako edo suertatzen diren larrialdiei erantzuteko.  

Kasu guztietan, egonaldia mugatuta egonen da beharrezkoak diren eginkizunak 
betetzeko ezinbestekoa den denborara, eta egonaldia betiere eginen da segurtasun-
bermearekin, kutsadura-arriskua ekiditeko beharrezkoak diren bitartekoak ezarrita. 

Hori guztia ulertzen da ezertan galarazi gabe Foruzaingoak eraikina zaintzeko egiten 
duen lana. 

2.- Telelanaren sistema mantentzea, 2020ko apirilaren 27tik maiatzaren 9ra bitarte, 
beren eginkizunak araubide horretan betetzen dituzten langile guztientzat, langileen jarduera 
presentziala bilkura presentzialen beharrizanetara egokituta eta, betiere, osasun-
segurtasuneko neurriak beteta. 

3.- Zerbitzu Orokorrei agintzea abiarazi beharreko neurriak abiaraz ditzan, 
Nafarroako Parlamentuko organoek baliabide telematikoen bidez egiten dituzten bilkurak 
segurtasun-bermeekin egin daitezen.  

4.- Neurri hauek indarra hartuko dute sinatzen diren unean.  



 

5.- Erabaki hau hurrengoei jakinaraztea: foru parlamentariei, Legebiltzarreko 
langileei, Foruzaingoari eta Nafarroako Gobernuari. 

6.- Erabaki hau Nafarroako Parlamentuko Aldizkari Ofizialean argitaratuko da. 

